
«Vi nærmar oss Istanbul sentralstasjon, Sultangazi. Dette er siste stopp. Ver vennlege og ha pass og reisedokumentasjon klare ved avstiging. Takk for at du reiste med EurAsian Hyperloop Systems.»

Stemma i øyret til Ingrid var i perfekt balanse mellom vennleg og profesjonell, og dei nordiske orda var krydra med ein ørliten aksent – antakeleg lagd til av hennar eiga øyrebrodering som ei påminning om kor ho var. Det var iallfall det sikraste teiknet på at det ikkje var eit levande menneske som snakka.

Utanfor vindauget suste siste rest av den bulgarske landsbygda forbi i rundt 800 kilometer i timen, og i det fjerne kunne Ingrid skimta Svartehavet. Det var hus, tre og småbyar langsmed linja òg, men i denne farten var det vanskeleg å få med seg noko særleg anna enn dei store trekka i landskapet.

Det gjorde ingenting. For første gong var Ingrid på veg ut i verda på eiga hand. Mødrene hennar var på ein månads safari- og slektsgranskingstur i Vest-Afrika, og dei neste vekene skulle ho vera med onkel Leon på utgravingar og skattejakt. Heilt frå ho var lita og høyrde han fortelja om kunstskattar han hadde funne, ruinar han hadde utforska, og smuglarar han hadde overlista, hadde Ingrid drøymt om å følgja i fotspora hans. Mor Stella hadde heile vegen vore like skeptisk som Ingrid var ivrig, men denne sommaren hadde ho endeleg gått med på å la Ingrid bli med han på ein jobb. Ingrid mistenkte at det var for at ho skulle få det ut av systemet og heller fokusera på militær- og sikkerheitsutdanninga Stella meinte ho burde ta, men det kunne vera det same. Det viktige var at ho var her.

«Echo, har du fått kontakt med onkel enno?»

«Nei, dessverre.» Stemma til assistenten fylte øyret hennar på same måten som togannonseringa nettopp hadde gjort. «Siste melding er frå i går kveld, men vi veit iallfall kor vi skal.»

Ingrid sukka. «Teit at ikkje han kan møta meg på stasjonen.»

«Han sa jo at han gjerne ville ha gjort unna så mykje som mogleg før du kom.»

«Jau då. Men likevel.»

«Du ser han snart, Ingrid», sa Echo støttande. Orda var som eit klapp på skuldra. «Her. Toget har litt meir å seia til deg.»

«Ingrid Diawara, vi håper du har hatt ei god reise med oss. Dersom du har noko å utsetja på opplevinga, ber vi om at du tar kontakt med kundesenteret. Ei informasjonspakke om sikkerheitssoner i byen er formidla til assistenten din. Vi ber om at du følgjer lokale råd og retningslinjer og held deg i sikre soner under opphaldet. Vi minner om at styresmaktene krev overvakingssamtykke frå alle besøkande så snart dei forlet stasjonsområdet. Godtar du dette?»

«Ja», sa Ingrid. Svaret kom meir eller mindre av seg sjølv. Akkurat som om dei ikkje ville overvaka ho om ho sa nei? Det einaste det ville føra til, var at det tok lengre tid før ho var ute i byen. Styresmaktene si overvaking var uansett ikkje noko å uroa seg for. Om det var på same måten i Istanbul som heime i Norden, hadde dei truleg berre ei handfull trafikk-kamera i heile byen. Det var dei private selskapa som dominerte når det kom til overvaking, og dei trong ikkje be om lov.

«Takk», fortsette toghjernen. «Ha ein fin dag!»

Ingrid svarte ikkje. Det var ikkje mange minutta til dei var framme, og ho ville få med seg så mykje som mogleg av utsikta før dei kom inn på stasjonen.

Dessverre var det ikkje så mykje spennande å sjå. Den verkeleg gamle delen av byen låg eit par mil lenger framme, i trygg avstand frå det moderne stasjonsanlegget. Etter kvart som toget sakka farten, kunne passasjerane skimta eitt og anna historisk bygg eller ein gamal ruin innimellom alle hustaka, men òg større og høgare konstruksjonar som passa litt betre inn i det tjueandre hundreåret. Det var som ein jungel av skeive hustak, små og tronge takterrassar, vindmøller, solfangarar, antenner og skorsteinar som det innimellom stakk opp tårn av stein og metall frå.

Her og der fekk Ingrid auge på sikringskuplar over eldre eller øydelagde bygningar. Det var ein enkel og varig måte å sikra eigedom på i område der det ikkje lønte seg å reparera eller byggja nytt, men der ein av ein eller annan grunn ikkje ville la ting forfalla heilt.

Gradvis gjekk byjungelen over i slake veggar av fotokatalytisk glas – det same materialet som hyperlooptuben og enkelte av kuplane var laga av. Sultangazi stasjon låg som eit høgdedrag i bybildet, og då Ingrid la kinnet inntil vindauget og speida framover, kunne ho sjå toget forsvinna inn ei tunnelopning i den blinkande åssida.

Ingrid visste ikkje så mykje om byen. Ho skulle trass alt henga saman med onkel Leon, og han var lommekjent og ville sikkert berre le av det ho måtte finna av turistguidar i forkant. Men litt research hadde ho gjort, og det som slo ho aller mest, var kor likt det var heime.

Svartehavsregionen og gamle Tyrkia var rett nok meir plaga av hetebølgjer og tørke enn ho var vand til frå Norden, folk åt annan mat og var opptatt av litt andre ting, men samfunnet elles var mykje det same som i resten av Europa og Afrika. Det var berre andre selskap som styrte her.

Den største forskjellen Ingrid hadde funne, var faktisk at folk var litt meir engasjerte i politikk i Istanbul enn i mesteparten av den Nordiske Unionen. Ifølgje Echo var det fordi politikarane i Istanbul først og fremst hadde ansvar for å sikra kultur og historie, som visst var noko så mange som seksti prosent av borgarane med stemmerett hadde meiningar om. Kor mange og kven som hadde stemmerett, var ikkje Ingrid sikker på. Echo visste det nok, men ho hadde ikkje brydd seg med å sjekka.

Då toget endeleg stod stille, tok Ingrid sekken på ryggen og sette kofferten på golvet. Han følgde etter ho mot utgangen og blei ståande lydig ved foten hennar medan ho venta på at døra skulle opna seg. Det rista litt i skroget då toget kopla seg på stasjonsslusa, og så gjekk dørene opp.

Innanfrå var taket på stasjonen mørkare, nok til å dempa det skarpe solskinet til eit meir behageleg lys- og temperaturnivå. Den gigantiske stålkonstruksjonen som heldt taket oppe, verka nesten spinkel nede frå bakken og minte mest om eit flettverk av greiner som låg beskyttande over stasjonen. Med kofferten etter seg følgde Ingrid straumen innover perrongen, gjennom skannarporten og ut i innkomsthallen.

Det prikka i elektronbroderinga hennar då ho gjekk gjennom porten, men ho tenkte ikkje noko særleg over det. Slikt var rutine når ein gjekk inn og ut av alt frå skular til marknader og andre offentlege bygg og område; ein blei filma og skanna frå topp til tå og frå inst til ytst, medan datamaskiner og digitale assistentar tok seg av alt det praktiske, som reisedokument, vaksinestatus eller inngangsbetaling. Om Ingrid ville, kunne ho alltids ordna det sjølv eller spørja Echo om detaljane etterpå, men kven brydde seg med sånt? Det ville vore like tullete som å krevja å få oppskrifta på ein god restaurantmiddag eller på død og liv insistera på å kopla ut sjåføren i bilen sin og køyra sjølv. Det var strengt tatt ikkje noko gale med det, men ein blei fort sett på som litt smårar.

Frå plassen utanfor stasjonen kunne ho sjå nesten heile byen. Nærast ho var det mest nybygg og rette gater, men det som fanga blikket hennar, var dei høge spira som raga over resten av byen: tusen år gamle moskear og tårn, nokre av dei bygde opp igjen etter krig og andre skadar. Lenger nord, i disen der Bosporos-stretet møtte Svartehavet, reiste Bulut Kulesi seg. Det gigantiske skytårnet, som namnet betydde, stod med éin fot i Asia og éin i Europa og var så høgt at ho berre kunne skimta det mellom skyene. Resten var skjult i disen over stretet.

«Wow … Ok. Vibe moment.»

Ho blei ståande og stira på tårnet. Let bildet av byen fylla tankane og kjente korleis det kribla i kroppen av å stå der på kanten av eit eventyr, korleis framande lukter fylte nasen og sansane reagerte på kvar enkelt detalj rundt ho. Echo registrerte alt, både byen rundt ho og reaksjonane hennar, og like raskt var viben delt med venner og familie heime i Norden.

Echo zooma roleg inn på bygget samtidig som han lista opp diverse informasjon Ingrid kunne vera interessert i. Eventkalender, omvisingar og ei rekke andre ting skrolla forbi i kanten av brilleskjermen. Ein av dei fanga merksemda hennar meir enn dei andre: ei direktemelding.

Ho festa blikket på meldinga, og eit hologram av ein mann midt i tjueåra dukka opp i lufta framfor ho. «Hei, og velkomen til Istanbul!»

Ingrid kvakk til og rygga nesten bakover. Ikkje berre var meldinga i seg sjølv overraskande, men mannen i hologrammet var heller ingen kven som helst. Jace Apollo – songar, skodespelar, eventyrar og superstjerne. Usannsynleg sjarmerande og nesten umenneskeleg vakker, og sjølv om Ingrid visste at han for tida budde i Bulut Kulesi – om ein kunne seia at ein av discarnati ‘budde’ nokon plass – kom det litt brått på å plutseleg  stå ansikt til ansikt med ein levande gud.

«Eh …»

«Fint å sjå deg, Ingrid. Så gøy at du har tatt turen hit til byen! Har du fått med deg at vi skal ha ein liten intimkonsert her oppe i tårnet? Ta turen, då vel! Eg har halde av eit par plassar til ekte fans, så no har du sjansen til å vera med på noko heilt utanom det vanlege. Kva seier du?»

«E-eg veit ikkje heilt», stotra ho fram. Ho kjente korleis ho blei varm i ansiktet berre av stemma hans, og det var vanskeleg å tenkja klart. Sjølvsagt hadde ho lyst til å bli med på noko sånt! Ho skulle til å svara då Echo kremta lett i øyret hennar.

«Ingrid, eg sjekka billettprisen på dette arrangementet. Femti tusen er meir enn tre gonger feriebudsjettet ditt.»

«Men …»

«… og godt over halvparten av sparepengane dine. Vil du bruka dei på ein konsert?»

«Men … det er jo ikkje berre ein vanleg konsert», prøvde ho seg.

Det verka som Jace Apollo ante at det var noko i vegen, for han gav ho eit forståingsfullt smil og sa: «Tenk litt på det, då vel? Eg kan halda av ein plass til deg ein dag eller to, om du vil. Det hadde vore flott å sjå deg der. Kos deg i mellomtida, så snakkast vi!»

«Takk», mumla ho. Apollo vinka og fada vekk, og ho blei ståande igjen, lita og åleine.

«Om eg kan …»

«Ikkje no, Echo. Vent.»

Ho tok av seg brillene og studerte tårnet utan hjelpemiddel. Akkurat som ho hadde noko på ein sånn konsert å gjera. Men det var vel lov å drøyma? Det var det som var så fantastisk med Jace Apollo. Det var noko ved han som fekk ho til å gi slepp på tvilen og tenkja at det kunne vera mogleg, alt saman. Den same magien som gjorde songane hans så fengslande, låg der i stemma og blikket hans når han prata òg. Og Ingrid visste jo at alle andre fans opplevde det same. Ho visste jo det. Men likevel …

Det var ikkje akkurat det same. Det var det som var så fint med Jace Apollo og dei andre udødelege som faktisk prata med vanlege folk. Sjølv om dei hadde lagt kroppslege ting bak seg og no levde som hyperavanserte intelligensar på ein skjult drive ein eller annan plass, var dei framleis menneske. Og ikkje berre det, dei var medmenneske.

Jace Apollo hadde kanskje ti tusen sånne samtalar gåande akkurat no, men det var berre éin av dei som var med ho. Det var vanskeleg å sjå for seg korleis det måtte vera å ha kapasitet til å ha så mange andre menneske i livet sitt, men det var like fullt ein av hovudgrunnane til at Apollo var så populær som han var. Som alle andre fans visste ho at han såg ho og var interessert i korleis ho hadde det. Kanskje han brydde seg litt om ho, til og med? Ho håpte iallfall det.

Men det gjorde det på ein måte ekstra kjipt at ho ikkje kunne dra på den konserten. Ho sukka og hengde brillene i blusen. «La oss berre finna ein taxi.»

Drosjen ho fann, hadde faktisk ein sjåfør av kjøt og blod, ein tynn og pratsam mann som såg ut til å vera rundt tretti og skrytte av å kjenna alle hotelleigarane i byen – eller iallfall dei det var verdt å kjenna. Ingrid rista på hovudet til tilbodet om ein plass å bu.

«Nei takk. Eg har eit rom frå før. Her.» Ho gjorde ein kort bevegelse med handa som om ho kasta eit usynleg kort gjennom lufta, og Echo gjorde resten. På brøkdelen av eit sekund var adressa til hotellet casta til datamaskina i drosjen, og køyreruta og prisoverslaget bestemt. Ingrid lente seg tilbake og såg ut vindauget.

«Første gong i Istanbul?» spurde sjåføren. Han snakka akkurat godt nok engelsk til at omsetjarfunksjonen til Echo ikkje slo inn.

«Ja», svarte Ingrid. «Men eg har alltid hatt lyst til å dra hit. All historia.»

«Dei kallar Istanbul verdas vegkryss. To og eit halvt tusen år med historie, og det er berre sjølve byen.» Sjåføren kikka i spegelen og smilte då ho møtte blikket hans. «Skal du sjå palasset? Moskeane? Du må ta ein segltur gjennom Bosporos om du har tid. Eg kjenner ein god guide og skipper.»

«Takk, men eg trur eg berre skal koma meg til hotellet først. Eg skal møta onkelen min der, og han har nok ein plan.»

Han blei stille eit augeblikk og rynka panna litt medan han studerte ho.

«Berre ein familietur, altså? Eg forstår. Men kikk på brosjyren likevel.»

«Ok. Takk. Og eg kan sikkert ta med litt info. Echo?»

«Eg har allereie registrert alle relevante data.»

«Takk.»

«Echo? Er det ein sånn implantert modell?» spurde sjåføren.

Ingrid heldt opp handa så han kunne sjå mansjetten hennar. Dei innbroderte elektronkretsane like under huda hennar var vanlegvis ikkje synlege, men når ho ville visa dei fram, kunne Echo lysa opp det fintråda nettverket som låg som ei tatovering rundt handleddet og oppover underarmen. I tillegg hadde ho eit enkelt, lite armband som fungerte som hologramprosjektør og høgtalar når ho trong det.

«Wow. Ikkje mange som har sånne her omkring.» Han slo handa lett mot dashbordet og la til: «Alle drosjar har jo ein systemhjerne, om så berre som backup. Men elles er det enten den gode, gamle armbandsskjermen eller berre ein fon i lomma. Dei er jo lettare å stela, sjølvsagt. Den du har, er sikkert mykje tryggare.»

Ingrid tok handa ned igjen. Det var mange nok historier om kor lett det var å stela innbrodert teknologi om ein ikkje var redd for å få blod på hendene, og med eitt lurte ho på om det eigentleg var så lurt å visa fram kva ho hadde.

«Ja, det … Ja. Så, eh … er det langt igjen til hotellet?» spurde ho, berre for å skifta tema.

«Nei, det tar ikkje lang tid. Men eg har ikkje løyve til å køyra gjennom Sultanahmet, det vil seia gamlebyen, så vi kan ikkje ta den aller raskaste vegen.»

Ingrid såg uforståande på han. «Men … kva om det var dit eg skulle, då?»

«Då måtte du ha funne deg ein annan drosje. Eg kunne køyrt deg til ein av portane, men derifrå måtte du ha gått til fots eller funne transport på innsida.»

«Så rart. Er det på grunn av alle turistane?»

«Det og sikkerheit», svarte han. «Det finst alltid ekstremistar som ikkje er fornøgde med styresmaktene, veit du. Rising Tide, Tabula Rasa, Level Zero …»

Ingrid nikka. Ho hadde lese om dei ulike terrorgruppene som fanst i området, men det var lenge sidan dei hadde gjennomført noko angrep som ho hadde fått med seg. Minnesmerke og turistattraksjonar var likevel alltid utsette mål for den slags, så det gav meining at byen ville passa på det som var igjen.

«Og så tilhøyrer jo området Byzantium Holdings», sa sjåføren. «Og i og rundt Sultanahmet lar dei berre sine eigne drosjar operera. Ikkje frilansarar som meg.»

«Å? Eg trudde Istanbul var ein ganske open by?»

Han drog litt på skuldrene. «Jau då. Stort sett. Men du veit korleis det er: Det kjem framleis mange migrantar og lykkejegerar hit, og mange av dei har ikkje skikkeleg ID og kan ha alle slags sjukdomar. Det er klart Byzantium må ha litt kontroll på dei.»

Ingrid nikka. Selskap som Byzantium fanst det tusenvis av i verda. Dei eigde og dreiv alt frå bydelar til små land og tok seg av alt styresmaktene ikkje hadde kapasitet til. Dei handheva loven, dei tok seg av brannsikring, dei heldt vegar og kraftlinjer ved like, og dei passa på kven som kom og gjekk. Som regel var dei aksjeselskap med mange eigarar, frå store globale selskap som ville ha noko dei skulle ha sagt om drifta av ein by, til mindre samanslutningar av folk som faktisk budde og hadde eigedom i byen.

Sjåføren møtte blikket hennar i spegelen og la til: «Det er uansett ein liten pris å betala for eit betre liv, synest du ikkje?»

«ID-kontrollen og sånt? Jau, klart.»

Ingrid svarte mest på automatikk. At konfliktar og naturkatastrofar framleis dreiv folk på flukt, var eit velkjent tema, og ho var ikkje spesielt interessert i ein lengre diskusjon om det. Sjølv om det stod langt betre til med livet på jorda enn det hadde gjort for nokre generasjonar sidan, var det ikkje til å koma ifrå at det 21. hundreåret hadde sett spor etter seg. Trass i orkanbremsar, demningar, brannvernsdronar og andre tiltak: Det globale klimaet let seg ikkje temma. Ikkje heilt.

Hovudkontoret til Byzantium Holdings låg sentralt plassert ved eit av transportknutepunkta i byen. Lokale innfødde på veg til arbeid her og i andre bydelar strøymde kvar dag forbi i store mengder på dei breie fortaua og opne plassane i nærområdet, innimellom flokkar av turistar som stoppa opp og stira på byggverka rundt seg. Berre nokre steinkast unna låg eldgamle basarar og moskear, og tårna over Sultanahmet glitra i morgonsola kvar einaste dag.

Nesten like glitrande var det moderne bygget til Byzantium, eit meisterverk i kvit stein og detaljar inspirerte av ottomansk mosaikk. Både veggane og bakken rundt såg ut som dei var dekte av gigantiske, sekskanta fliser, slik at ein fekk inntrykk av at bygget hadde pressa seg opp frå jorda og reist seg mot himmelen berre av eiga kraft.

Rundt bygget var enkelte av sekskantane bytte ut med andre element – ein plass var det ei fontene, ein annan plass ein liten plen med sitjebenkar rundt – i eit forsøk på å gjera området så vennleg og innbydande som mogleg.

Folkemengda som omringa Byzantium-bygget denne morgonen, var slett ikkje vennleg.

Det heile begynte for nokre veker sidan då eit av sikkerheitsselskapa deira, Corsair Security, tok livet av tjuesju år gamle Dada Kartal framfor den to år gamle sonen hennar. Selskapet forsvarte seg med at ho hadde prøvd å ta seg gjennom ein væpna kontrollpost med falsk ID, at ho hadde oppført seg truande og motsett seg arrest. Elektrosjokket vaktene gav ho, overbelasta enkelte av dei implanterte elektronkretsane hennar, og ho døydde. Eit tragisk uhell, hevda dei. Kva som skjedde med sonen, blei ikkje sagt.

Det i seg sjølv var nok til at demonstrantar samla seg på Byzantium Plaza. Då det nokre dagar seinare kom fram bilde som viste at både ho og sonen var blitt slått og sparka, og at den truande oppførselen kom då dei ville skilja mor og barn, eksploderte det.

Først var dei eit par hundre med skilt, slagord og appellar. Så var dei tusen. To tusen. Fem tusen. Folkemengda spreidde seg til gater og plassar rundt, til andre byar og andre land. Og Byzantium slo tilbake, med elektrogjerde, batongar og lydkanonar.

«Rettferd for Dada!» ropte folkemengda.

«Drap er drap!»

«End corporate power!»

Som alltid i slike tilfelle var det ikkje berre denne eine episoden folk protesterte mot. Behandlinga av Dada Kartal, måten ho døydde på, og den ukjente skjebnen til sonen hennar – alt dette var berre så altfor kjent for alle som stod nedst på samfunnsstigen. Dei hadde alle stått rettslause i møte med maktapparatet til storselskapa. Dei hadde alle høyrt historier om folk som hadde fått livet øydelagt etter å ha utfordra eit av dei mange politiselskapa som forvalta lov og orden i dei store byane. Og dei visste alle at om uhellet ein dag var ute, kunne det like gjerne vore dei som Dada.

Zeki var midt i mengda, som han hadde vore fleire dagar i strekk no. Filteret i pustemaska var nytt, og han kjente nesten ikkje den såre halsen lenger. Heksebrygget til Ceyda kvelden før hadde gjort underverk.

Han pressa seg mellom folk, tok tak i ei skulder for å gi seg sjølv eit ekstra løft då han hoppa for å få eit lite overblikk over mengda. Mikrodronen han hadde hatt med seg, skaut dei ned allereie første dagen. «Ceyda!?» ropte han. «Ceyda!»

Han såg ikkje noko til ho, men eit stykke nærare barrikaden fekk han auge på ein rygg han kjente. «Jimmy!» ropte han, men mannen var for langt unna. Zeki sukka og begynte å jobba seg nærare.

«Hei, eg må fram … Pass deg litt … unnskyld meg … unna …»

Det hadde blitt ein vane no, å studera folka han passerte. Éin ting var velmeinande, men farlege idiotar. Det var ikkje uvanleg at det var provokatørar i folkemengda i tillegg – folk som var betalte for å ta ting for langt og dermed stilla alle andre i eit dårleg lys og gi Corsair Security unnskyldninga dei trong for å slå hardt ned på demoen. Våpen, valdeleg åtferd, hærverk eller direkte trussel mot enkeltpersonar var blant dei viktigaste tinga å vera på vakt for, så då han såg ei gruppe unge menn med klubber og skjold dra ein skjoldbrytar ut av ein bag på bakken og slepa han med seg mot gjerdet til vaktene, skjønte han at det var best å trekka seg unna.

«Jimmy!» Han var nær nok no, og den høge, kvite mannen snudde seg og vinka. Zeki vinka tilbake, og fortsette å brøyta seg mot ein litt opnare plass i mengda. Jimmy møtte han frå andre kanten.

«Hey, man!» Den amerikanske kystaksenten hans var klar og tydeleg. «Er Ceyda med deg?»

«Hæ? Eg trudde ho var med deg.»

Jimmy rista på hovudet og lente seg nærare. Det var vanskeleg å høyra kvarandre over alle protestropa. «Ho måtte gjera noko for Hakan i går kveld. Noko med han arkeologen. Ho skulle koma tilbake i løpet av natta, men eg har verken sett eller høyrt noko frå ho. Du har ikkje sett ho i det heile tatt?»

«Nei, eg …» Zeki såg seg uroleg rundt. Kanskje Ceyda likevel var der i mengda ein eller annan plass? Det var slik dei hadde møtst, blant slagord og delt sinne då han berre så vidt var  tenåring. Ceyda hadde halde han unna trøbbel den gongen, og i løpet av nokre få hektiske kveldar blei ho storesøstera han aldri hadde hatt. Men det var ingen Ceyda å sjå blant alle dei delvis maskerte ansikta rundt han no.

Eit høgt smell frå gjerdet til vaktene røska han ut av tankane. Skjoldbrytaren hadde gått av, og dei straumførande sperringane var reduserte til ubrukelege, rykande metallstolpar med store opne felt mellom. Det var som ein demning brast og ei bølgje gjekk gjennom folkemengda. Zeki heldt på å bli riven med, men Jimmy greip tak i armen hans og begynte å bevega seg mot straumen. «Kom. Trur det er best vi går no …»

Zeki nikka. Han stakk handa opp under hetta og drog ned den tynne maska som var skjult på innsida. Det skimrande stoffet var 98 prosent usynleg for menneskeauget, men gav frå seg svakt lys på ein frekvens som kødda til dei fleste kamera. Både video og enkeltbilde ville flimra så mykje at det ikkje gjekk an å kjenna folk igjen.

Saman arbeidde dei seg ut av folkemengda og trekte seg unna. Bak dei var demonstrasjonen i ferd med å bli valdeleg, og fleire dronar sirkla over plassen der dei hadde vore.

«Eg må innrømma at eg er uroleg», sa Jimmy medan dei småsprang bortover ei av sidegatene. «Ikkje det at eg ikkje får tak i ho. Sånt skjer jo, men når ho tydelegvis hadde eit eller anna spesielt på gang i går kveld, begynner eg jo å lura.»

«Har du spurt Hakan?»

Jimmy rista på hovudet. «Ikkje enno. Kom, det er ein pakkestasjon rett her borte.»

Nokre få minutt seinare sette dei seg ned på ein benk like ved pakkestasjonen. Det var ein av dei mindre, knapt større enn tre–fire søppelspann på rekke, men det tok ikkje lange tida før det dukka opp ein drone av rett type i lufta over dei. Medan dronen landa og dumpa lasta si i ei av lukene i stasjonen, fiska Jimmy fram fonen sin og kopla seg på.

Dronen tok av igjen, men blei verande innanfor signalrekkevidde i lufta like ved for å gjera jobben han eigentleg var laga for: ein mobil, kryptert kommunikasjonshub hiding in plain sight.

‘Noko nytt om C? Zeki har heller ikkje sett noko til ho’, teksta Jimmy. Zeki kikka over armen på han. Det tok ikkje mange sekund før det kom eit svar.

‘Ingenting. Eg er redd situasjonen er alvorleg. Bli der, eg har ein jobb til Z.’

Jimmy kvitterte for at meldinga var oppfatta. «Då blir vi her, då.»

«Ein jobb til meg?» spurde Zeki. «Kva for slags jobb, trur du?»

«Det får vi nok snart vita.»

Zeki nikka og lente seg tilbake på benken. Dronen hadde forlate dei, og på alle kantar var dei omringa av vanleg gateliv. Demonstrasjonen nokre kvartal unna var ei fjern summing av menneskerop og dronemotorar, og dei einaste som brydde seg med dei der dei sat, var eit par kattar som låg og slumra inntil solsida av pakkestasjonen.

«Kva for ein situasjon er det han snakkar om, eigentleg?» spurde Zeki.

«Heile greia med han arkeologen, reknar eg med. Interlace – selskapet han jobbar for – er ute etter nokre tapte databankar frå midt på 2000-talet.» Jimmy drog på skuldrene og la til: «Veit ikkje om det er snakk om før, under eller etter AI-geddon, men dei meiner visst at dei er på sporet av noko verdifullt. Så vidt eg skjønte på Ceyda, er det snakk om noko vi definitivt ikkje vil at eit shady selskap med megacorp-ambisjonar skal få kloa i, og eg trur ho ville prøva å overtyda denne arkeologen om at han var på feil side.»

«Så du trur det var det ho skulle i går?» spurde Zeki. «Og at noko gjekk gale?»

«Det er det eg er redd for, ja.»

Zeki nikka til svar. Han kunne på langt nær like mykje om historie som Ceyda, men det var eit kjent scenario Jimmy skisserte. Ikkje berre var det laga ein haug med både gode og dårlege filmar om kampen mot den første AI-trusselen og utfallet av han, dei hadde lært om det på skulen òg: korleis den første sanne AI-en blei sjølvbevisst og vende seg mot menneskeheita, og prisen verdssamfunnet måtte betala for å ha latt noko slikt utvikla seg utan kontroll.

Andregenerasjons-AI-ane dei omgav seg med no, var annleis. Tamme. Perfeksjonerte innanfor sitt enkelte arbeidsfelt, men heilt utan eigne ambisjonar utover det.

I kampen for å få kontroll over denne digitale fienden hadde mykje gått tapt: Serveranlegg blei sletta eller sprengde, satellittar blei skotne ned frå himmelen, heile regionsnettverk gjekk i svart i forsøket på å isolera og fjerna fienden. Det var ein krig utan hærar og slag, men ikkje utan sivile tap.

Og ikkje utan generalar.

Zeki løfta blikket. Frå ein reklameskjerm på andre sida av gata smilte ein av dei til han og alle andre forbipasserande: Lewis Aracon, grunnleggjar av og hovudaksjonær i Aracon Global, styreleiar for Byzantium Holdings og fleire andre gigaselskap. Blant dei rikaste i verda og ein av dei aller første udødelege.

Tredje generasjon. Discarnati, kalla media dei. Dei som har lagt kroppslege ting bak seg og ikkje lenger er av kjøt og blod.

Zeki forstod det ikkje. Kva for slags folk var det som ville gi avkall på kroppen sin? Kva var det som fekk ein person som allereie var av dei aller rikaste og mektigaste på heile planeten, til å tenkja ‘Nei, veit du kva? Eg vil leva evig. Digitaliser tankane mine, legg kroppen min på is og la meg leva vidare som eit dataprogram i all æve’?

Han kunne forstå det om ein var ein sånn person som levde for programmering, eller var ein fantastisk pilot som berre ville fortsetja å fly, men kva var det som dreiv desse rikingane? Bortsett frå ønsket om å bli endå rikare, då. Dei måtte vel ha noko meir å leva for enn det?

Jimmy dulta han i olbogen og drog han ut av grubleria. «Post til deg.»

Zeki møtte dronen ved pakkestasjonen og tok med seg pakka tilbake til benken. Inni transporteska var ein forsegla pose på størrelse med ein liten gymbag. Zeki opna han kjapt utan å fjerna emballasjen. Oppi var det – i tillegg til ein kort instruks – ein multiskannar, eit par pensko, ei dressbukse og ei kvit skjorte.

Ein halv time seinare var han på veg inn på eit hotell forkledd som personale.

